“Яшь аралаш көлү” яки Батулланың тормыш фәлсәфәсе

Чаллы Дәүләт драма театрының бу елгы сезонында тамашачы күңелен сөендергән спектакльләрнең берсе – “Яшь аралаш көлү” мелодрамасы булды. Драматург Р. Батулланың шул исемдәге пьесасын театрның баш режиссеры Ф. Ибраһимов сәхнәләштергән. Элегрәк тә Батулланың берничә пьесасын халыкка бүләк иткән режиссер бу юлы да драматургның ни әйтергә теләвен бик яхшы тоемлаган. Спектакль тамашачыга үзенең тормышчан булуы белән дә, артистларның уены белән дә бик ошады. 
Р. Батулланың бу әсәре гади генә, әмма киеренке һәм мавыктыргыч сюжет сызыгына корылган. Вакыйгалар үзәгендә яткан конфликт Каракаш һәм Саргөл гаиләсендә, аларның бер-берсенә булган мөнәсәбәтләре җирлегендә туа. Каракаш (артист Илфат Әскаров) белән Саргөл (артистка Энҗе Шиһапова) яратышып өйләнешкәннәр. Байхан (артист Равил Гыйләҗев) аларны үзенең дуслары дип саный һәм атна саен ял көннәрендә, чакырмыйча-нитмичә, кунакка килергә ярата. Ул, әлбәттә, шәһәрнең бер башыннан икенче башына компьютерда пасьянс уйнау өчен генә йөрми. Монда аны бу гаиләнең кунакчыллыгы һәм Саргөл тарта.  Каракаш һәрвакыттагыча төрле темаларга кереп бәхәсләшергә, тел чарларга ярата. Бер килүендә Байхан Саргөл тирәсендә артыграк сырпалана башлый. Каракаш, дулап, аны куып чыгара. Ир белән хатын арасыннан кара мәче үтеп китә. Ләкин мәхәббәтләре артык көчле булу аркасында, алар бик тиз аңлашалар. Икенче килүендә Байхан Кадрия исемле (артистка Ләйсән Вәлиева) яшь кызны да алып килә. Аңа да бу гаилә бик ошый. Саргөлнең балага узуы билгеле булгач, Каракаш туачак баласына бишек ясаган икән. Ул бишек тирәсендә әвәрә килә. Кадрия беренче мәртәбә аны шул хәлендә күрә. Кыз аның белән сөйләшә башлагач, тормышта әле күп нәрсәләрне белмәвен аңлый. Үзе ишеткән һәр яңалыкка исе китеп, сабыйларча шатлана, Кадрияне ул тирән белеме белән әсир итә.
Ләкин Каракаш белән Байхан арасында килеп чыккан чираттагы бәрелештән соң кунаклар тагын бу өйне ташлап чыгып китәләр. 

Тиздән билгесез кешеләр Каракашны кыйнап, имгәтеп ташлыйлар. Күзләре зәгыйфьләнгән, аяклары йөрми башлаган ирен Саргөл ташлап китә. Менә шундый авыр чакта бары тик Кадрия генә Каракашка ярдәм итә, ә тиздән бөтенләйгә, бүтән беркайчан да кире китмәскә дип, ул аның янында кала. Кыз аны ярата, сөйгәне өчен утка-суга керергә дә әзер. Ул Каракашны аякка бастыру өчен бөтен көчен куя. Озакламый аларның балалары да туачак. 
Каракашны яңадан үзенеке итәренә нык ышанган Саргөл кире кайтырга тели. Аның белән Кадрия арасында кискен сөйләшү була. Кыз, күңелендә кайнаган хисләрен яшереп тормыйча, бар дөреслекне Саргөлнең йөзенә бәреп әйтә. Каракашны хәзер аннан беркем дә тартып ала алмаячак, Кадрия теше-тырнагы белән үз бәхетен саклаячак. Шулай итеп, алар бергә калалар, Саргөл үз бәхетен югалта.
Сәхнәдә спектакль бара. Тамашачы өчен бик тә мөһим тема – гаилә һәм ир белән хатын мөнәсәбәтләре ачыла. Сүз дә юк, кеше тормышын гаиләдән башка күз алдына китерү дә кыен. Кемнәрдер өчен гаилә – ныклы терәк, ә кемгәдер ул байтак кына газаплар да китерә. Сәхнәдә кеше язмышы турында уйнала, чын тормыш бара. Артистларның уены ышандыра. Беренче минутлардан ук тамашачы белән алар арасында рухи бәйләнеш урнашып өлгерә, ахырга кадәр сәхнә һәм зал бербөтен булып, бер үк хисләр кичереп яши: уйлана, көлә, кайгыра. Тамашачының сизгер күңеле алдамый, ул аңлый: драматургның бу әсәре беренче карашка гади кебек тоелса да, аның әйтер сүзе, төп фикере тирәндәрәк ята.
Бу, чыннан да, шулай. Исеме үк фәлсәфи яңгырашлы бу әсәр искиткеч үзенчәлекле. Гаилә проблемасы әсәрнең күренеп торган беренче катламын гына тәшкил итә, әле аның күзгә бәрелеп тормаган, әмма бик тирән мәгънәле икенче катламы бар. Бу – тормыш фәлсәфәсе, икенче төрле әйткәндә, яшәүнең төп мәгънәсен табарга тырышу, гаделлек һәм дөреслек өчен көрәшү, тирә-яктагыларга, үз фикереңне көчләп такмыйча гына, чын дөреслекне ачып бирү, шуңа ышандырырга тырышу. Бу ике катлам табигый төстә берләштерелеп, тирән мәгънәле вакыйга тудырылган. Димәк, әсәрнең конфликты да катлаулырак булып чыга. Ул, гаилә һәм көнкүреш мәсьәләләре җирлегендә генә тумыйча, милләт язмышы, милли аңны үстерү һәм ил күләмендәге проблемалар нигезендә барлыкка килгән конфликт буларак та яши. 

Пьесаның төзелешенә игътибар итик әле. Ул дүрт бүлектән тора: Тилеләр йорты, Бишек янында, Сынау, Дөнья куласа. Бу гади бүленеш кенә түгел. Бүлекләрнең атамалары да нәкъ шул турыда сөйли. Беренче бүлекне “Тилеләр йорты” дип атаганда, драматург, әлбәттә, Каракаш белән Саргөл гаиләсен генә күздә тотмаган. Гаилә ныклыгы, мәхәббәт сафлыгы, гаделлек, кешелеклелек, ана теленең изгелеге кебек иң югары кыйммәтләрнең түбән дәрәҗәгә төшүе, югалуы, ә акчаның, комсызлык кебек сыйфатларның алардан өстенрәк була баруы ил эчендәге хәлиткеч проблемалар түгелмени?! Драматург Р.Батулла мондый җитди мәсьәләләрне читләтеп үтә алмас иде. Дөрес, пьесаны сәхнәләштергәндә, режиссер аны бераз гадиләштерә төшкән: гаилә проблемасына өстенлек биргән. Гаилә – җәмгыятьнең умыртка баганасы һәм ул башка глобаль проблемаларның нигезендә ята. Режиссерның тамашачы күңеленә иң элек әнә шул әһәмиятле нәрсәне сеңдерергә теләве отышлырактыр да, бәлки? 

Авторның башка бүлекләрдә чагылыш тапкан фәлсәфи-эстетик фикерләре спектакль барышында ачыла бара. Без аларның кайберләренә алдарак тукталырбыз.
Пьесаның беренче бүлегендә үк драматург персонажларны ике төркемгә аерып куя. Бер якта тирән белемле, намуслы, үткен акыллы Каракаш (икенче бүлектә аңа Кадрия дә килеп кушыла) булса, икенче якта кеше җилкәсендәрәк яшәргә яратучы Байхан һәм үз тормышын иренеке белән үреп бара алмаган чибәр Саргөл тора. 
Кем соң ул Каракаш? Драматург бу образга нинди мәгънә салырга теләгән?

Беренче чиратта, ул – гаилә башлыгы, мәхәббәтнең бөтен нечкәлекләрен белүче, гаиләсен тулы бәхетле итеп күрергә теләүче яшь кеше. Артист Илфат Әскаров каршылыклы бу образны бөтен тулылыгы белән ачып бирә алган. Бер карыйсың, ул аңа гына хас сентиментальлек белән чын сөю хисләрен белдерә. Күзләре дә, гәүдә торышы да, төгәл хәрәкәтләре дә шул турыда гына сөйли. “Синең чәчәкне мин өемә алып кайтып куйдым да, сулгач та чыгарып атмадым, кибеп беткәч кенә китап арасына кыстырып куйдым,” – дигән репликаны әйткәндә, тамашачының күзләре яшьләнә. Ул, үзе дә сизмәстән, героеның тормышы белән яши башлый. Икенче карыйсың, ул әнә нинди кырысланган. Чын ярату янәшәсендә ялган һәм икейөзлелекнең яши алмаячаклыгы турында фәлсәфә куерта. Ныклы ир кеше, үз горурлыгын саклаган хәлдә, мәхәббәткә, тормышка карата көчле дәлилләрен китерә. Илфат – Каракаш әнә шундый каршылыклы хисләр дөньясында яши. Сүз дә юк, бу характерлы образны бер генә яссылыкта ачып бетерү мөмкин түгел. Драматург үзе дә Каракаш образын идеаллаштырмый. Киресенчә, ул Саргөлдән дә, Байханнан да аның киребеткән, үзсүзле икәнлеген, шуның аркасында башкаларның интегеп яшәргә мәҗбүр булулары турында әйттерә.
Ә шулай да тамашачы бу образны үз итә. Ошый ул аңа. Бөтен кимчелекләре белән дә күңелгә якын бу персонаж. Ни өчен? Бу сорауга җавап биргәндә генә, Каракаш образына салынган тирән мәгънәне ачыклап китә алырбыз сыман.

Автор Каракашны гаилә башлыгы буларак кына түгел, ә даими үсеш хәлендәге чын шәхес итеп күрсәтергә теләгән. Бу геройда, минемчә, драматургның үз тормыш кыйбласы да чагылыш таба сыман. Һәрхәлдә, Каракаш буш җирлектә туган образ түгел. 
Чын шәхеснең яшәеше, тормышка карашы үз гаиләсе кысаларында гына чикләнеп кала алмый. Ул тормышның мәгънәсе һәм хакыйкать турында уйлана, эзләнә. Мондый шәхес, гадәттә, тормыш ваклыкларыннан өстен тора, кирәк икән, бәхет өчен көрәшкә ташланырга да әзер. Үткен акыллы Каракаш та милләт, тел язмышы, матур гореф-гадәтләрне саклау проблемаларына битараф түгел. Әнә бит телне, сөйләмне ничек бозып бетерделәр. Гаилә төзү өчен, нибарысы үз параметрларыңны күрсәтеп, газетага язып җибәрү җитә, дип уйлаучылар байтак. Акча, байлык каршында әхлак та тез чүкте, иман югалды, хатын-кыз үз вазифасын – бала тәрбияләү, ирен хөрмәт итү, гаилә бөтенлеген саклауны бөтенләй онытып бара. Талымсыз, азгын хисләр мәхәббәт кебек изге хисне гарипли. Бу афәткә кем чик куяр? Тел, ил, милләт язмышы өчен борчылучы Каракаш тирә-яктагыларның да моңа битараф булмавын тели, ләкин аны хәтта Саргөл дә аңламый. Байхан исә аның “азатлык” кычкырып, халык бәхете өчен көрәшеп йөрүеннән мыскыллап көлә. Бу ике “түмәрнең” битарафлыгына Каракашның җаны сызлана, сыкрана. Җылы, уңайлы тормыш турында гына хыялланучылар өчен ул җайсыз шәхес – persona non grata (персона нон-грата), чөнки туры сүзе белән ул тегеләрнең котын ала, төптән уйларга күнекмәгән башларын хафага сала, бәгырьләренә тия. Әнә шулай ак карга хәлендә яшәү акыллы шәхес өчен газапка әверелә. Ул, уйнап-көлеп, кайвакыт башын җүләргә салып, сызланган күңелен баса; башкаларга сер бирмичә, баш имичә яши бирә. Әйе, яшь аралаш көлеп яшәүче Каракаш тирә-якта хөкем сөргән тискәре күренешләрне (алар төп көрәш объектына әйләнә), тәнкыйтьләп яши. Туры әйткән туганына ярамаган, ди. Бигрәк тә, түрәләр яратмый кыю фикерле кешеләрне: Каракаш мораль яктан да, физик яктан да шактый типкәләнә. 
Төп геройның үткен теленнән беркем дә качып котыла алмый. Капма-каршы персонажларның берсе – Байханга да аннан шактый эләгә. Әсәрдә бу герой эшләгән эшләре, тормышта тоткан урыны белән дә әһәмиятле урын алып тормый. Автор экспозиция өлешендә үк аның белән таныштыра. Компьютерда уйнаудан бушамаган, җае чыкканда дусты дип саналган кешенең хатынына кул салудан да тартынмаган бу персонаж – җәмгыятьтә шактый күбәеп киткән сорыкортларның бер вәкиледер, мөгаен. Вак-төяк рәхәтлекләрне исәпкә алмаганда, мондый кешеләр бәхеткә исәп тота алмыйлар, чөнки аларның күбесе кеше җилкәсендә яшәп, җиңел генә кәсеп итүчеләр. 

Артист Равил Гыйләҗев үз героеның характерын шактый оста итеп ача алган. Аның герое җылыга ияләшкән елан сыман: син тимәсәң, тыныч кына яши бирә, әмма койрыгына басасың икән, ул, ысылдап, сиңа ташлана. Каракаш аны күпме генә тәрбияләргә теләсә дә, Байхан “түмәр” булып кала бирә. Героебызның хәле начарланып киткәч, аның аркасында гына кеше булып яшәгән Байхан, аракы белән дуслашып, сөйгәнен дә, дусларын да югалта.
Төп персонажның характеры хатыны Саргөл белән булган бәрелешләрдә тагын да ныграк ачыла. Артистка Энҗе Шиһапова иҗат иткән бу образ да үзенчәлекле һәм каршылыклы. Саргөл ике ут уртасында калган кешене хәтерләтә. Бер карыйсың, ул иренә булган мәхәббәте хакына җылы гаилә учагы тергезергә, аның көенә генә торырга тырышкан назлы бикә булып күренә. Икенче караганда, Саргөл иренең кыланмышларыннан туеп, аны хәтта күрәлмас хәлгә килгән ярсу хатынга әйләнә. Аның уйлавынча, Каракашның башкаларга бәйләнүенең төп сәбәбе тормышта үз урынын таба алмавында. Саргөл шуңа күрә бала табарга да курка. Юк, аңлап бетерми ул ирен. Каракаш вак җанлы кеше түгел: ул бәйләнми, бары тик үзен ничек бар, шулай яратуларын гына тели. Аның хыялы – эчкерсез саф мәхәббәткә корылган бала-чагалы гаилә булдыру. Каракаш белән Саргөл арасында бер-беренә тартылу, мәхәббәт бар, ә рухи якынлык юк. Мәхәббәт һәм нәфрәт янәшә яши, диләр. Бу гаиләдә нәкъ шулай. Героинясының минут саен үзгәреп торган катлаулы хис-кичерешләрен Энҗе Шиһапова искиткеч осталык белән бирә. “Тилекәй, тышауланмаган колыным син, Каракаш. Авызлыксыз атым минем, Каракаш!” – дигән сүзләрне әйткәндә, чын йөрәктән чыккан назлы тавышы да, иронияле көлүе дә; гаҗизләнеп калганда, ачуланганда тетрәнеп чыккан сүзләре дә тамашачыны битараф калдырмый.
Минемчә, бу ике герой образын тудыручы артистларны режиссер бик дөрес сайлаган. Алар бер-берсен тоеп, бер-берсен тулыландырып уйныйлар. Монда ясалмалылык та, эчпошыргыч бертөрлелек тә юк.
Драматург бу ике персонажның характерын үзгәрә бару һәм үсеш хәлендә сурәтли. Моны сәхнәдә чагылдыру шактый катлаулы. Авторның бу әсәре психологик драма жанры сыйфатларын чагылдырса да, режиссер аны мелодрамага әйләндерә. Нәкъ менә уңай һәм тискәре персонажларның бер-берсенә кискен каршы куелуы, вакыйгаларның сентименталь кичерешләр, эмоциональлелек белән тулыландырылган булуы – мелодрамага хас билгеләр. Аның үзәгендә, әлбәттә, боларның барысын да чагылдыра алырлык көчле музыка булырга тиеш. 
Композитор Нияз Тарханов драманың үзәгендә яткан төп фикерне әйтеп бирерлек музыка итеп тангоны сайлый. Танголарның бик күп төрле булуы мәгълүм. Ә монда хисләр тигез ритмга гына корылмаган. Алар шактый катлаулы, чөнки бу – персонажларның даими каршылыклы халәттә булуы белән аңлатыла. Каракаш һәм Саргөл, бер-берсен аңламыйча, үзара каршылыкка кергәндә, музыкаль хис ташкыны иң югары ноктага күтәрелә дә, әкренләп, тигез һәм салмак ритмга күчә бара, чөнки геройларның һәр бәрелеше бер-берсенә мәхәббәтләрен аңлату белән тәмамлана. Композитор иҗат иткән танго мондый хисләр күчешен сурәтли алган. Тангоның бер дулкыны икенчесен алыштыра. Ул әле шашкын мәхәббәтне, геройларның бер-берсенә тыелгысыз тартылуларын, әле көчле фикер каршылыклары турында сөйли. Каракаш белән Саргөлнең соңгы биюендә танго аккордлары елау, юксыну, югалту ачысын чагылдырып, үзәкләрне өзә. Әйе, әсәрне тамашачыга бөтен кыйммәте белән җиткерүдә музыканың роле бик зур. Ул вакыйгаларны хәрәкәткә китерүче төп көчләрнең берсе булып тора.
Драматург, пьеса эчтәлегенә тагын да тирәнрәк мәгънә салу өчен, художестволы детальләрдән дә бик оста файдаланган. Мисал өчен, өченче бүлектә Апайның (артистка Нурия Сәләхова) Каракаш фатирына килеп, сеңелесен иреннән аерылырга өндәвен алырга мөмкин. Бу деталь ярдәмендә Каракашны чолгап алган кешеләрнең (хатынының апасы бит әле!) рәхим-шәфкатьсезлеге, иманнарын акчага алыштыручы туң йөрәкле адәмнәр булуы күрсәтелә. Конфликтның чишелешенә таба беренче адым әнә шулай ясала. 

Каракашның бишек ясап элүе дә зур мәгънәгә ия. Бишек – символик образ. Яшь гаиләдә бишек җыры җырланырга тиеш. Нәселне дәвам итәчәк бала, шул җырны тыңлап, аның аһәңен җанына, канына сеңдереп үссә генә дөрес була. Бишек – гаилә тоткасы да, гореф-гадәтләрне саклап торучы нәрсә дә. Каракаш булачак баласына, яратып, тал бишек ясый. Силәсе дә чын корычтан. Ул өметләнә, әмма Саргөл аның хыялларына җан өрми. Бишек бала булмаганга буш тора. Дөрес, Кадрия аның эченә зур агач кашык салып калдыра. Монда тирән мәгънә бар: үз бәхете, үз ризыгы белән бала туар, Каракаш та чын бәхеткә ирешер. Бу бәхетне аңа Кадрия бүләк итәчәк. Чын яратуга, ихтирамга корылган яңа гаилә төзелү белән конфликт чишелә.
Персонажларның характер ачуда аларның сөйләм теле зур әһәмияткә ия. Каракашның сөйләме аша без аның фәлсәфи фикер йөртүче тирән белемле кеше булуын күрәбез. Андыйларны гадәттә аяклы энциклопедия, дип йөртәләр. Сүз ул фикерләү осталыгын, кешенең эчке культурасын, хис-кичерешләрен чагылдыру өчен кирәк. Каракаш өчен ана телебездәге һәр сүзнең үз кыйммәте бар. Сүзнең мәгънәсен белеп, аны урынлы куллансак, безнең телебез югалмас, үсәр, баер. Төп герой башкалардан да шуны таләп итә. Дөрес, үзен аңламаучылар яисә наданнар белән сөйләшкәндә, аның теле зәһәрләнә, кискенләшә, тупаслана. Иронияле сөйләмендә колакка ятышсыз сүзләр дә яңгырап китә. Шуңа да карамастан тамашачы аны вульгар кешегә санамый, чөнки тормыш үзе Каракашны шундыйга әйләндергән, әйтерсең лә ул үткен теле белән бар гаделсезлекләрне кисеп ташларга тели.
Ә менә Байхан сөйләме аша без аның тиз кызып китүчән кеше икәнлеген күрәбез, ул – Каракаш акылына каршы тора алмый торган принципсыз (умырткасыз) бер бәндә. Андыйлар тормыш арбасыннан да бик тиз төшеп калалар. 

Кадриянең сөйләмендә тыйнаклык, ихтирам билгеләре, эчкерсез гадилек ярылып ята. Вакыт-вакыт ирония дә чагылып китә. Әби-бабалардан килгән иң күркәм гадәтләрне хөрмәтләгән, инсафлы мөселман хатын-кызларындагы акылны, тәрбияне чагылдырган бу образны драматург бик яратып сурәтләгән. Әсәр конфликтының уңай чишелеше дә шул персонаж белән бәйле.
Гомумән, “Яшь аралаш көлү” драмасында автор ана теленен сафлыгын саклау, ныклы гаилә төзү, гореф-гадәтләрне югалтмау, шәхесара мөнәсәбәтләрдә эчкерсезлек, миһербанлылык кебек сыйфатларның зарурлыгы турындагы кыйммәтле фикерләрне уздырган. Бу пьесаның актуальлелеген тагын да арттыра. 

